
1 �1 Nakaeya Saimoni Pitaꞌna Yisasi Kalaisi ke neꞌafukeno aliꞌyaꞌale 
hunateꞌnikeꞌna akaeya aliꞌya veꞌka maiꞌneꞌna mani avo kaꞌna 

lahapaꞌnepauve. Anumaya Kotiꞌae laku lame alino katiꞌnea veꞌka Yisasi 
Kalaisiꞌae alakepa huꞌana maiꞌnaꞌa yateti anaꞌkaeyafe afita laipafi 
maleꞌnona yana lamiꞌaketa lapaꞌkaeyaꞌae lakaeyaꞌae makoꞌke akufa kava 
huta lame atiti nehunanakeꞌnae avo kaꞌna nelapamoe. 2  Meni lapaꞌkaeya 
Anumaya Kotiꞌae Anumayati Yisasiꞌaefe kanaleꞌya hutapa lapaꞌkesa 
afiꞌnayaꞌmaki makoꞌae neꞌafisakeno Anumayamoꞌa lapaipa falu lahapaisea 
yaꞌae Anumayamo vaya alino kayone hu yaꞌaꞌae nesu yate lapamise.

Anumaya Kotiꞌa lakaeya Akaeya vayaꞌa maisuna yafe hapali maleꞌne.
3 Anumaya Kotiꞌa ano hale loꞌkiya yaꞌaꞌae kanale ya huno alakepa auꞌava 

loꞌkiyaꞌaleti akaeyateka visuna yafe ke huꞌniketa akaeyafe afiꞌnona yafe 
loꞌkiyaꞌaleti akola maike maike hisuna lavamuꞌae akaiꞌa haisea auꞌava 
kava hisuna loꞌkiyaꞌae miꞌko ako lamiꞌne. 4 Lamiꞌnea loꞌkiyaleti aꞌkeꞌainaka 
huno loꞌkiya vai maleꞌnea ke “Lusi kanaleꞌnale ya lapamikoe.” huno 
loꞌkiya vaiteno ani ya ako lamiꞌniketa ani huno loꞌkiya vai maleꞌnea keleti 
lapaꞌkaeya ma mopale vayaꞌmoki akeꞌa hapaꞌye huꞌnaya yaꞌmoꞌa kasalino 
haviya huꞌnea yana ako ataletapa lapaune hakeno Anumaya Kotiꞌa akola 
maike maike hisaya lapavamuꞌae akaiꞌa auꞌava yaꞌae ako lapamiꞌne.

5 Lapamiꞌnea yafe Yisasife afitapa lapaipafi maleꞌnaya ya haneꞌniseana 
lapayamufa valetapa kanale auꞌava kavaꞌake heo. Kanale auꞌava ya 
haneꞌniseana Anumaya Kotife afitapa alakepa hutapa afeo. 6  Afiꞌnisayana 
lapaipa lapaꞌkesale yakaitapa loꞌkiya vaiyo. Lapaipa lapaꞌkesale yakaitapa 
loꞌkiya vaiꞌnisayana kana ya vaꞌyi hiseana loꞌkiya vaitapa maiyo. Loꞌkiya 
vaitapa maiꞌnisayana Anumaya Kotiꞌa haisea auꞌava kava heo. 7 Anumaya 
Kotiꞌa haisea auꞌava kavaꞌake nehisayana nepu lapasaki lapaipa apameo. 
Lapaipa apamisayana lahapau lapayamopafati lahapaino.

8  Ani lahapapaiꞌnoa auꞌava kava nehisakeno ala hiseana lapaꞌkaeya 
Yisasi Kalaisife afiꞌnaya yatapimoꞌa afa yaꞌkana ohukeaꞌmaki alaka 

ano helafike. 9 Alaka ano helafikeaꞌmaki mako vayaꞌmoki ani akufa 
kavaꞌapi oꞌmaleꞌniseana afakiꞌale haneꞌnea ya noꞌakeꞌa apaulaka apo 
kaꞌnea vayaꞌkana nehuꞌa Anumaya Kotiꞌa haoꞌotake yaꞌapi ano kalo 
pataleꞌnea yafe ako apakeꞌkaniꞌnae. 10 Ani yafe nepu nasakitapa Anumaya 
Kotiꞌa lapaꞌkaeyafe ako ke huꞌne “Nakaiꞌni anaka maikae.” huno hapali 
maleꞌnea yafe lapaꞌkaeya lapayamufa valetapa lahapapaiꞌnoa auꞌava 
kava atafa hulisayana lapaꞌkaeya ani akufa kava hisayana akaiꞌa anaka 
alakepaꞌa maiꞌnetapa laꞌkaꞌka oꞌatikae. 11 Laꞌkaꞌka oꞌatikayaꞌmaki ani 
auꞌava kava hisayana lakaeya laku lame alino katiꞌnea veꞌka Anumayati 
Yisasi Kalaisiꞌa akola kava yakaisea kumate haitapa falesaya kipana 
yaꞌkiꞌnisiketapa haitapa falekae.

12  Miꞌko afina lapaipa lapaꞌkesa aliꞌna haꞌkalo hisoa nakesa neꞌafoe. 
Lamake ani lamakeꞌake ke lahapapaiꞌnaketapa lapaꞌkaeya ako afitetapa 
kanaleꞌya hutapa aꞌkame maleꞌnae. 13  Aꞌkame maleꞌnayaꞌmaki nakaeya 
nakesa afoana lapaipa lapaꞌkesa aliꞌna haꞌkalo hisoa kavana kanale 
ya haneꞌneanakeꞌna miꞌko afina ofaliꞌna navamu haneꞌnisikeꞌna 
maiꞌnisoaꞌae makoꞌae lapaꞌkesa aliꞌna hao hisoa yafe lahapapaikoe. 
14 Lahapapaikoaꞌmaki nakaeya aise kana maiteꞌna ako falisoa yafe 
ako afiꞌnoe. Anumayati Yisasi Kalaisiꞌa ani ke ako nahapaiꞌne. 
15 Nahapaiꞌneanakeꞌna faliꞌnisuketapa “Ina kava huno lahapaiꞌne.” hutapa 
ani ke henakaꞌa lapaꞌkesa afisaya yafe nayamufa valeꞌna lahapaꞌnepauve.

Kalaisina ano hale himamu loꞌkiya yaꞌa lakaeya akeꞌnone.
16  Lakaeya Yisasi Kalaisiꞌa himamu loꞌkiya yaꞌae esea avakeꞌa 

lahapapaunaketapa ako afiꞌnae. Lahapapaiꞌnona ke haviku ke lakesafati 
fole aiꞌnea ke lahapaꞌopaiꞌnonaꞌmaki ano hale himamu yaꞌa laulakafati 
akeꞌnona yafe lahapapaiꞌnone. 17 He Afoꞌamoꞌa Anumaya Kotiꞌa ano hale 
loꞌkiya yaꞌaꞌae maiꞌneno Yisasi aki alino asaka nehuno ano hale loꞌkiya 
yaꞌa amiꞌnea afina Yisasife inake huno hapaiꞌne “Mani veꞌka nakaeya 
nahau nayamopafati neꞌnahaiya mafaꞌnekeꞌna akaeyafe lusiya huꞌna 
amuseꞌa nehoe.” huꞌneane. 18  Lakaeya Yisasiꞌae Anumaya Koti avimate 
maiꞌneta koꞌkuꞌnapakati ake aiꞌniketa afiꞌnone.

19 Afiꞌnonanaketa lakaeya Anumaya Koti aune vayaꞌai ke afiteta 
laipafi maleꞌnona avamete lapaꞌkaeyaꞌae atafa heo. Ani apaune vayaꞌai 
kemoꞌa hani kiꞌnea yapi kaniꞌkana huno ano haleꞌne. Ani yafe ani ke 
afitapa alakepa hutapa lapaꞌkesa afifi hutapa maiꞌnisakeno ko alino 
halekeno natepi koꞌkuꞌnate nehanea sanafiꞌae huno mako akiꞌa Yisasiꞌa 
haneꞌneanakeno lapaꞌkaeya lapaipafi vaꞌyi hukeanaki lapaꞌkaeya ani yafe 
afitapa alakepa hutapa afeo. 20‑21 Hokotetapa ma yafe afeo. Aꞌkeꞌainaka 
mako veꞌkamoꞌa akaiꞌa aipa akesafati aune laka nehuno Anumaya 
Koti avopi oꞌkaꞌneaꞌmaki Anumaya Koti Fate Akufa Avamuꞌamoꞌa akae 
aipafi eno maiꞌnikeno Anumaya Kotiꞌa hapaiya ke hapapaiꞌnea yafe 

ani Anumaya Koti avopi haneꞌnea apaune laka huꞌnaya ke vayaꞌmoki 
apaꞌkaiꞌapi apaipa apaꞌkesafati huꞌa fole oꞌaiꞌnae.

Apaꞌkeꞌatike apaune vayaꞌmoki havi kava nehae.

2 �1 Anumaya Koti aune vaya maiꞌnayaꞌmaki apaꞌkeꞌatike apaune 
vayaꞌmoki vayaꞌai folakapi vaꞌyi huꞌnaya kava huꞌa meni lapaꞌkaeya 

folakapi apaꞌkeꞌatike vaya hetiꞌa maikae. Hetiꞌa maiꞌneꞌa vaya aliꞌa apaya 
nehuꞌa falaꞌkiꞌa vaya aliꞌa haviya hisaya apaꞌkeꞌatike ke hukae. Nehuꞌa 
apaꞌku apame alino katikefe miya faipateꞌnea Anumayaꞌapi apaꞌkameꞌya 
amiteꞌa apaꞌkaiꞌapi apaꞌku apame aliꞌa haviya hukae. 2  Apaꞌkaeya 
apaꞌkufa apaꞌkeꞌa hapaꞌye nehuꞌa kumai helitata kava nehayanakeꞌa 
miꞌko vayaꞌmoki ani kava aketeꞌa aꞌkame neꞌmalaya yafe vayaꞌmoki 
lamakeꞌake ke huꞌa haviya hukae. 3  Ani apaꞌkeꞌatike ke aliꞌa apaya nehaya 
vayaꞌmoki moneꞌke nehapaisikeꞌa apaꞌkeꞌatike huꞌnaya keleti monitapi 
lahapafalekayaꞌmaki Anumaya Kotiꞌa kake hupateteno apaꞌkafu kisea ya 
apamisea ya aꞌkeꞌainaka ako alino avatati humaleꞌneno au oꞌkaleno akeno 
maiꞌne.

4 Koꞌkuꞌnapi kayo kayo vayaꞌmoki aꞌkeꞌainaka haoꞌotake kava hakeno 
Anumaya Kotiꞌa apaꞌkekeno oꞌapataleꞌneaꞌmaki hani yapi hupatekeꞌa 
meni lusi hani kiꞌnea kelifi maiꞌneꞌa kake hupatesea yafe akeva maiꞌnae. 
5 Aꞌkeꞌainaka maiꞌnaya vayaꞌmoki Anumaya Kotina apaꞌkameꞌya 
amitakeno Anumaya Kotiꞌa apaꞌkaina apaꞌkekeno oꞌapataleꞌneaꞌmaki lusi 
li he ya apamikeꞌa ani vayaꞌmoki miꞌko yaꞌapiꞌae ano apati kaꞌneaꞌmaki 
Noaꞌa “Alakepa auꞌava kavaꞌake heo.” huno fole aiꞌnea veꞌka maiꞌnikeno 
Anumaya Kotiꞌa ani veꞌkaꞌae naya mako kaya hano huteno naya mako 
kayati aole alea anakaꞌae (7anakaꞌae) apaꞌkufa alino katiꞌne. 6  Anumaya 
Kotiꞌa Sotomuꞌae Komolaꞌae kake hupateteno ani aole ala kumatala ata 
kano asakalitekeno laꞌnefaꞌake haneꞌne. Ani ala kumatalate maiꞌnaya 
vayaꞌmoki haoꞌotake kava huꞌnaya yafe miyaꞌapi ako aliꞌnayaꞌmaki 
henakaꞌa miꞌko Anumaya Kotina apaꞌkameꞌya amiꞌnisaya vayaꞌaina 
aꞌkeꞌainaka Anumaya Kotiꞌa kake hupateꞌnea yafe afiteꞌa henaka 
apaꞌkaeya kake hupatesea yafe apaꞌkesa afisae.

7 Ani kumate miꞌko vayaꞌmoki apaꞌkufa akeꞌa hapaꞌye nehuꞌa kumai 
helitata nehakeno Lotiꞌa alakepa kava huno neꞌmaiya veꞌkamoꞌa 
nehaya kavaꞌapi neꞌakekeno aipamoꞌa kanaꞌake nehikeno Anumaya 
Kotiꞌa Loti akufa alino katiꞌne. 8  Ani alakepa kava nehea veꞌkamoꞌa 
ani vayaꞌai folakapi maiꞌneno apaꞌkaeya haoꞌotake kava nehaya 
kava neꞌakeno ke haya ke neꞌafino Anumaya Koti ke aliꞌa atakaya ya 
neꞌakeno alakepa aipaꞌae veꞌka maiꞌnea yafe miꞌko afina aipamoꞌa lusi 
akafu neꞌkikeno Anumaya Kotiꞌa Loti akufa alino katiꞌne. 9 Aꞌkeꞌainaka 
Loti akufa alino katiꞌnea ke lakaeya ako afiꞌnonaꞌmaki meni kana 
Anumaya Koti ke aꞌkame neꞌmalaya vayaꞌaite kana hapaisea ya vaꞌyi 

nehiseana Anumayamoꞌa ani kana yapati apaꞌkufa alino katikeaꞌmaki 
haoꞌotake kava nehaya vaya ako apaꞌketeno apaꞌkufa apaꞌkafu neꞌkea 
ya neꞌapameanakeno ala kake hupatesea yafe Anumaya Kotiꞌa apaꞌkeva 
maiꞌne. 10 Apaꞌkeva maiꞌnikeꞌa ani vayaꞌmoki apaꞌkufa akeꞌa hapaꞌye 
nehuꞌa kumai nehaya yaꞌapimoꞌa honiꞌyaꞌake hapauꞌnikeꞌa Anumayae 
“Afa veꞌka maiꞌne.” nehuꞌa lusi vekanoꞌkano nehayanakeꞌa lusi apaꞌkufa 
apaꞌkafu kisea ya alikae.

Ani apaꞌkeꞌatike ke aliꞌa apaya nehaya vayaꞌmoki apaꞌkaiꞌapi apaꞌkufa 
aliꞌa haiteꞌa koꞌkuꞌnapi kayo kayo vayaꞌaife koli ohuꞌa huꞌa haviya 
huneꞌapateꞌa kamuke hapauꞌnae. 11 Kamuke hapauꞌnayaꞌmaki ani 
koꞌkuꞌnapi kayo kayo vayaꞌmoki ani apaꞌkeꞌatike ke nehaya vayaꞌai 
loꞌkiya ako apaꞌkaseꞌa loꞌkiyaꞌapiꞌae maiꞌnayaꞌmaki Anumayamo aulakale 
apaꞌkeꞌatike ke nehaya vaya kake huneꞌapateꞌa kamuke ohapaukae.

12  Kamuke ohapaukayaꞌmaki ani apaꞌkeꞌatike ke aliꞌa apaya nehaya 
vayaꞌmoki yaka kafamoki nehaya kava huꞌa apaipa apaꞌkesa oꞌmale 
vaya apaꞌkufa akeꞌa hapaꞌye hu kavaꞌake nehaya vayaꞌmoki hapaesakeꞌa 
falisaya yafe ma mopale maiꞌneꞌa akeꞌa alakepa ohuꞌnaya yafe huꞌa 
haviya nehuꞌa kamuke hapauꞌnayaꞌmaki apaꞌkaiꞌapi huꞌnaya kavaꞌmoꞌa 
hapaesikeꞌa falikae. 13  Haoꞌotake kava nehayanakeꞌa anonaꞌa mako 
vayaꞌmoki apaꞌkaeya aliꞌa haviya hupatekae. Yake feluka aliꞌa atalu 
huꞌneꞌa apaꞌkufa akeꞌa hapaꞌye hu kava nehuꞌa atu li neꞌneꞌa hakifali ke 
nehatakeꞌa “Kanale kava nehune.” huꞌa amuse nehuꞌa lapaꞌkaeya folakapi 
eꞌa neꞌya neꞌnaya vayaꞌmoki apaꞌkufamoꞌa kanomana neꞌaiya vayaꞌkana 
vaya maiꞌneꞌa lapavuya hisea kava nehae.

14 Miꞌko afina aꞌneleꞌke apaulakamoꞌa vikeꞌa kumai hesaya apaꞌkesa 
afiteꞌa haoꞌotake kava nehaya kavaꞌapi oꞌatalesaya ya nehae. Yisasife afiꞌa 
apaipafi maleꞌnayaꞌmaki loꞌkiya oꞌvaiꞌnaya vayaꞌaife inake hae “Haoꞌotake 
kava heo.” huꞌa apavayu nehae. Alu veꞌkamo yate akeꞌa hapaꞌye nehuꞌa 
alisaya yafe apaꞌkesa afifi nehae. Ani kava nehaya vayana Anumaya 
Kotiꞌa alino haviya hupatekaiye. 15 Ani kava nehaya vayaꞌmoki alakepa 
ka apaꞌkameꞌya amiteꞌa anekinaki huꞌa maiꞌnae. Peo mafaꞌne Pelamu 
ka aiyaꞌka neꞌvaiye. Pelamuꞌa “Haoꞌotake kava nehoa yafe miya alisoe.” 
huno lusiya huno nehaiya veꞌkae. 16  Pelamuꞌa haoꞌotake kava huꞌnea yafe 
mako hosi afukana afu toꞌkimoꞌa ake noꞌaiya afukeno vayaꞌkana huno ani 
aune veꞌka Pelamuna ke neꞌamaꞌkino anekinaki kava nehea ka maleno 
aꞌkaniteꞌne.

17 Ani apaꞌkeꞌatikeꞌake ke aliꞌa apaya nehaya vayaꞌmoki li laneꞌnea 
kelimo hea kava huꞌa maiꞌnae. Ala yasimoꞌa hiya alino neꞌatalea 
hiyaꞌkana huꞌnae. Ina kava nehayaꞌmaki Anumaya Kotiꞌa hani kiꞌnea 
kumapi hupatesea yafe ako alino avatati humaleꞌne. 18  Ani vayaꞌmoki 
apaꞌkufa aliꞌa haisaya keꞌae apaꞌkeꞌatikeꞌake keꞌae nehuꞌa Yisasife afiꞌa 
apaipafi maleteꞌa menito haoꞌotake kavaꞌapi ataleꞌnaya vaya apavayu 

nehuꞌa hapaisifi ke nehuꞌa inake nehae “Lapaꞌkufa aketapa lahapaꞌye 
nehutapa kumai helitata heo.” nehuꞌa apavayu huꞌa havi kapi neꞌapatae. 
19 Ani apaꞌkeꞌatikeꞌake ke aliꞌa apaya nehaya vayaꞌmoki inake nehae 
“Miꞌko lahapapaisaya kavana afaꞌa heo.” huꞌa nehayaꞌmaki apaꞌkaeya 
haoꞌotake kava ako huꞌnaya kavaꞌapi atalesaya apaꞌkesa neꞌafeaꞌmaki 
apaꞌkufamoꞌa haka hapaiya yafe oꞌataleꞌnakeno ani yaꞌmoꞌa nofi 
kipateꞌnea yafe eteꞌa ani haoꞌotake kava nehae. 20 Nehayaꞌmaki mako 
vayaꞌmoki Yisasi Kalaisife laku lame ako alino katiꞌnea veꞌkae huꞌa 
apaꞌkesa afiꞌa alakepa huꞌnaya yafe ma mopale kasalino haviya hisea 
haoꞌotake ya ako ataleꞌnayanakeꞌa eteꞌa makoꞌae ani haoꞌotake kava 
hisayana ani yaꞌmoꞌa nofi hupatesikeꞌa ani haoꞌotake kavaꞌake hukae. 
Hokoteꞌa ani haoꞌotake kava nehuꞌa haviya huꞌa maiꞌnayanakeꞌa henakaꞌa 
ani haoꞌotake kava hisayana makoꞌae lusi haviya hukae. 21 Haviya 
hukayaꞌmaki Anumaya Kotiꞌa alakepa kava huꞌnea yana oꞌafiꞌnininana 
afaꞌa kanale hininaꞌmaki Anumaya Koti keꞌa afiteꞌa eteꞌa ani ke 
apaꞌkameꞌya amisayana lusi haoꞌotake kava hukae. 22  Apaꞌkaeyate ani ya 
vaꞌyi hisea yafe Anumaya Koti avopi inake huꞌa lamake kamaleꞌnayane

“Kalamoꞌa muvaliteno eteno neꞌne. Afumoꞌa li faleꞌneaꞌmaki eteno 
hapafi kasepu neꞌaiye.” huꞌa kaꞌnayane.

Lamake Yisasiꞌa eteno ekaiye.

3 �1 Neꞌnahaiya vayaꞌnimokitapa anile mako avoꞌni meni kaꞌna 
nelapamoe. Aꞌkeꞌainaka kamaleꞌnoa avoꞌae meni nelapamoa 

avoꞌmoꞌae lapaipa alino auna nehesiketapa alakepa lapaꞌkesa afisaya 
yafe lapaꞌkesa alino hao hisea yafe avo kaꞌna nelapamoe. 2  Anumaya Koti 
apaune vayaꞌmoki henaka vaꞌyi hisea yafe apaune laka huꞌnaya keꞌae 
laku lame alino katiꞌnea Anumayatimo avayafati laumomo maleꞌnea 
ke fole aiꞌnea ke akaeya ke neꞌafikeno aliꞌyaꞌale hupateꞌnea vayaꞌmoki 
lahapapaiketapa afiꞌnaya keꞌae lapaꞌkesa afitapa hao hisaya yafe avo 
kaꞌna nelapamoe.

3‑4 Hokote yana lapaꞌkaeya mani ke afitapa haleo. Miꞌko mopale ya 
hano hisea kana aupasi nehisikeꞌa mako vayaꞌmoki Yisasiꞌa esea yafe 
huꞌa haviya huneꞌateꞌa apaꞌkaiꞌapi apaꞌkufa akeꞌa hapaꞌye hu yatekake 
aꞌkame neꞌmaleꞌa inake huꞌa hukae “Yisasiꞌa eteꞌna ekauve huno huꞌnife? 
Eteno noꞌmeana hanate maiꞌne? Anumaya Kotiꞌa aepa heno mopa alo 
huꞌnea afina lototimoki maime neꞌeꞌa faliꞌnaya akufa avamete meni ani 
akufa avamete maiꞌnonaꞌmaki miꞌko yana ani avameteꞌke maiꞌnone.” huꞌa 
hukae. 5‑6  Hukayaꞌmaki hae afina Anumaya Kotiꞌa huꞌnea keleti koꞌkuꞌna 
fole aiꞌnikeno liꞌmo folakapati mopa vaꞌyi huꞌnikeno liꞌmoꞌa ani mopale 
lusi li heteno mopa ano atiꞌkaekeno miꞌko ya fanane huꞌnea yafe apaꞌkesa 
afiꞌa alakepa hisaya apaꞌkesa noꞌafe. 7 Noꞌafeaꞌmaki ani Anumaya Koti 
keꞌamoꞌke meni haneꞌnea koꞌkuꞌnaꞌae mopaꞌae “Afaꞌa maiꞌao.” hikeꞌana 

maiꞌnaꞌanakeno atamo leno anasakalisea yafe akeva maiꞌnaꞌae. Anumaya 
Kotiꞌa ala kake hupatesea kanae akeva maiꞌnaꞌanakeno ani afina 
Anumaya Kotiꞌa haoꞌotake kava nehaya vaya kake hupatesikeꞌa akola 
hani kumapi ata leke leke nehea atafi ukae.

8  Neꞌnahaiya vayaꞌnimokitapa mani ke lapaꞌke oꞌkanino. 
Anumayatimoꞌa ina kava huno akesa neꞌafe “Makoꞌke afinaꞌmoꞌa vani 
tauseni (1000) kafuꞌkana nehe huno akesa neꞌafe. Ani vani tauseni 
kafumoꞌa (1000 kafu) makoꞌke afinaꞌkana huꞌne.” huno akesa neꞌafe. 
9 Ani akufa akesa neꞌafiketa lakaeya inake huta nehune “Anumayatimoꞌa 
vayaꞌmoki nehaya kava huno vase huno loꞌkiya vai maleꞌnea ke akesa 
neꞌafino aliꞌya noꞌale.” huta nehunaꞌmaki akaeya lakaeyafe akesa neꞌafino 
“Mako veꞌka hani yapi ata leke leke nehea atafi oꞌvise. Miꞌkoꞌamokitapa 
lapaipa aitapa yahae hisae.” nehuno lapaꞌkeva maiꞌne.

Mopaꞌae koꞌkuꞌnaꞌae leno hano huke.
10 Lapaꞌkeva maiꞌneaꞌmaki Anumayatimoꞌa ekefena kumaya veꞌka 

neꞌea kava huno ekaiye. Ani esea afina koꞌkuꞌnaꞌmoꞌa ala ake aiteno 
hano hinakeno atamoꞌa yakeꞌae miꞌko sanafiꞌyakaꞌae leno hano huteno 
miꞌko mopale alo humalakeno haneꞌnea yaꞌae mopaꞌae atamoꞌa leno 
hano huke. 11 Miꞌko yana hano huke hutapa afiꞌnaya yafe lapaꞌkaeya 
meni hana auꞌava kava hutapa maikae? Ka utetapa hisayateka haoꞌotake 
kava ohutapa fate akufa vaya maiꞌnetapa Anumaya Koti auꞌava kavaꞌake 
aꞌkame maleo. 12  Anumaya Kotiꞌa kake hulapatesea kanae akeva 
maiꞌnetapa makale vaꞌyi hisea yafe vayatapimoki apaꞌkesa alisakeꞌa 
Anumayamofe afisae. Ani ya vaꞌyi hisea afina koꞌkuꞌna ata leno hano 
hisikeno yakeꞌae miꞌko sanafiꞌyakaꞌae leno vali vali hinakeno liꞌkana 
huke. 13  Ina kava hukeaꞌmaki Anumaya Kotiꞌa ako huno loꞌkiya vai 
maleꞌnea kemoꞌa inake huno huꞌneane “Koꞌkuꞌnaꞌae mopaꞌae leno hano 
hutesikeꞌna saufa koꞌkuꞌnaꞌae mopaꞌae alo hisukeꞌa alakepa apaipa 
apaꞌkesaꞌae vayaꞌake ani kumate maikae.” huꞌneanaketa ani yafe akeva 
maisune.

Lakufale yakaiꞌneta Yisasife akeva maisune.
14 Neꞌnahaiya vayaꞌnimokitapa lapaꞌkaeya “Ani yafe akeva maiꞌnone.” 

hisutapaena lapayamufa neꞌvaletapa haoꞌotake kava ohutapa lapaipamoꞌa 
falu lahapaisea ya hutapa maiꞌnisakeno henakaꞌa Anumayamoꞌa eno 
lapaꞌkese. 15 Anumayatimoꞌa laku lame alino katisea yafe vase huno 
lakeva maiꞌnea yafe lapaꞌkesa afifi hutapa maiyo. Anumaya Kotiꞌa 
nelahaiya lakanatimo Polona akenopafi haleꞌnea ya amiꞌnikeno nakaeya 
avo kaꞌnoa kava huno ani yafe avo kamaleꞌne. 16  Ani ke Yisasiꞌa eteno 
esea yafe Poloꞌa miꞌko avopi kamaleꞌnea ke ako kano lahapaꞌnepaiye. 
Mako avoꞌafi afita alakepa huta oꞌafiꞌnona ke haneꞌnikeꞌa ke afiꞌa alakepa 

ohuꞌnaya vayaꞌmokiꞌae kasukeꞌake ke neꞌafiꞌa layo laya nehaya vayaꞌae ani 
kamaleꞌnea ke ohuꞌa neꞌataleꞌa fate ke nehuꞌa miꞌko Anumaya Koti avopi 
kamaleꞌnaya ke haviya huꞌa aiꞌa yahae nehae. Ani kava nehaya yafe akola 
hani yapi ata leke leke nehea atafi uꞌa maikae.

17 Neꞌnahaiya vayaꞌnimokitapa henaka vaꞌyi hisea yafe ako afiꞌnaya 
yafe maitapa halove heo. Haviku kasukeꞌake ke nehuꞌa ke male maleꞌnea 
ke aliꞌa neꞌatakaya vayaꞌmoki lapaꞌkaeya aliꞌa haviya hulapatesaketapa 
hetitapa loꞌkiya oꞌvai yafenaki maitapa halove hupateo. 18  Maitapa halove 
huꞌnetapa laku lame alino katiꞌnea veꞌka Yisasi Kalaisife afiꞌnetapa 
Akaeya vaya alino kayone nehea yaꞌafi maiꞌnetapa makoꞌae aliꞌnetapa 
Kalaisife lapaꞌkesa afifi nehutapa afitapa alakepa hutetapa koseo. 
Anumaya Koti aki alita asaka hisunana ano hale himamu loꞌkiya yaꞌa 
meniꞌae henakaꞌae akola akaiꞌafiꞌke miꞌko afina haneke haneke huno 
hanese. Lamake. 

